
Inisiatif Kemudahan Pengangkutan Pelajar Ke Sekolah                                    
Di Wilayah Persekutuan Labuan 

 

28 Ogos 2026 
    
 

1. Kerajaan MADANI melalui Jabatan Wilayah Persekutuan (JWP), dengan 
kerjasama Perbadanan Labuan, Jabatan Pendidikan Wilayah Persekutuan 
Labuan (JPWP Labuan) dan Persatuan Ibu Bapa dan Guru (PIBG), melaksanakan 
Inisiatif Kemudahan Pengangkutan Pelajar ke Sekolah di Wilayah 
Persekutuan Labuan bagi membantu pelajar yang menghadapi kesukaran 
mendapatkan akses pengangkutan untuk hadir ke sekolah. 

 

2. Inisiatif ini dilaksanakan susulan isu kehadiran pelajar yang dikongsi dengan JWP 
oleh pihak sekolah semasa sesi lawatan pemantauan urus tadbir dan pelaksanaan 
program di bawah Pemberian Khas Wilayah Persekutuan (PKWP) pada 22 dan 23 
Julai 2026. Isu tersebut turut disahkan oleh Jabatan Pendidikan Wilayah 
Persekutuan Labuan dalam mesyuarat penyelarasan berkaitan pada 24 Julai 
2026. 

 

3. Hasil semakan data kehadiran yang direkodkan oleh pihak sekolah, bagi tempoh 
Januari hingga Julai 2026 mendapati seramai 989 pelajar daripada 25 buah 
sekolah harian di Wilayah Persekutuan Labuan telah direkodkan tidak hadir ke 
sekolah. Daripada jumlah tersebut, 438 orang merupakan pelajar sekolah 
menengah dan 551 orang pelajar sekolah rendah. 

 

4. Punca utama menyebabkan ketidakhadiran ke sekolah yang dikenal pasti ialah 
ketiadaan pengangkutan selain dipengaruhi faktor latar belakang keluarga 
berpendapatan rendah, miskin dan miskin tegar serta faktor jarak tempat tinggal 
pelajar yang agak jauh dari sekolah. 

 

5. Sehubungan itu, inisiatif ini memberi tumpuan kepada pelajar yang mempunyai 
masalah pengangkutan, khususnya pelajar daripada keluarga miskin dan miskin 
tegar serta pelajar yang telah dikenal pasti oleh pihak sekolah mengalami 
kesukaran akses pengangkutan untuk hadir ke sekolah. 

 

6. Kemudahan pengangkutan disediakan melalui penggunaan bas mini yang 
beroperasi di Wilayah Persekutuan Labuan, berdaftar dan mempunyai lesen 
yang sah daripada Lembaga Perlesenan Kenderaan Perdagangan (LPKP) 
Sabah, selain berdaftar di bawah Persatuan Pengusaha Bas Mini Wilayah 
Persekutuan Labuan. 

 

7. Pelaksanaan ini turut disokong melalui mekanisme pengesanan, pengesahan dan 
pemantauan rekod kehadiran pelajar oleh JPWP Labuan, pihak pentadbir sekolah 
dan PIBG bagi memastikan bantuan yang disediakan benar-benar memberi 
manfaat kepada kumpulan sasaran. 

 

8. Inisiatif ini juga merupakan salah satu usaha untuk membantu meningkatkan 
kehadiran pelajar ke sekolah kepada kadar sasaran tidak kurang daripada 90 
peratus daripada jumlah enrolmen, di samping menyokong kelangsungan agenda 
pendidikan di bawah Rancangan Pendidikan Malaysia 2026–2035. 

 
 
 
 



9. Kerajaan berharap pelaksanaan inisiatif ini dapat membantu menangani isu 
ketidakhadiran pelajar secara lebih tersusun dan bersasar, di samping 
memperkukuh kerjasama antara agensi kerajaan, pihak sekolah, PIBG dan 
komuniti dalam memastikan pelajar tidak tercicir daripada pendidikan. 

 

10. Kerajaan MADANI akan terus memberi perhatian kepada isu kesejahteraan dan 
akses pendidikan anak-anak Wilayah Persekutuan supaya tiada pelajar yang 
tercicir hanya disebabkan kekangan pengangkutan. 

 
 
HANNAH YEOH  
MENTERI DI JABATAN PERDANA MENTERI    
(WILAYAH PERSEKUTUAN) 

 
 


